
БУХОРО АМИРЛИГИДА ҚОЗИ МАНСАБИ ВА ХИЗМАТ ФАОЛИЯТИ 

ЙЎНАЛИШЛАРИ 

Исмат Нусратиллоевич Наимов 

Бухоро давлат университети 

“Археология ва Бухоро тарихи”  

кафедраси доценти, т.ф.ф.д., (PhD) 

 

Бухоро азалдан кўҳна тамаддун марказларидан бири бўлиб, бу қадим шаҳарда 

жаҳон илм-фан тараққиёти билан биргаликда жамиятда адолатни таъминлашга ўзининг 

муносиб ҳиссасини қўшган атоқли қозилар ҳам етишиб чиққан. Бухорода қозикалонлик 

қилиб донг таратган, ўзларининг илму маърифати ва адолати билан намуна кўрсатган етти 

нафар қози ўтганлиги ҳам маълум. Бухоро амирлигида қозилик институти давлат 

маъмурий бошқарув тизимида алоҳида ўрин эгаллайдиган ва ҳуқуқий-диний йўналишга 

кирувчи 11 та мансаблардан бири саналган. 
Бухоро амирлигининг суд ҳокимиятига Қозикалон раҳбарлик қилиб, унинг қўл 

остида 28 та беклик ва 7 та Бухоро туманлари қозилари бўйсунган. Қози ҳуқуқий, 

маънавий-маърифий ва диний ишлар учун алоҳида белгиланган масъул шахс сифатида 

Қозикалон кўрсатмаларини ижро этган ва бошқа маҳаллий раҳбарлардан ўз фаолиятида 

тўла мустақил бўлиб, бекликлардаги ҳақиқий ҳолат тўғрисида Қозикалонга ёки шахсан 

амир қўшбегисига ошкора ёхуд махфий маълумот тақдим этиш ваколатига эга бўлган1. 

Бухоро амирлигида қозилар хизмат фаолияти кўрсатиш йўналишига кўра 

қуйидаги турларга бўлинган:  

1. Шайх-ул-ислом2 – уламолар фаолиятини шариат талаблари асосида тартибга 

солиб туриш; 

2. Қозикалон ва унинг қўл остидаги қозилар (фуқарои) – шариат қоидаларини 

ҳаётга тадбиқ этиш ва унинг устидан қатъий назорат юритиш; 

3. Қози-ўрда (сипои) – лашкарлар, сипоҳлар ишларини назорат қилиш учун масъул 

ҳисобланган3. 

Қозикалон лавозимига аксарият ҳолларда уламолар таркибидан раис лавозимида 

фаолият юритиб, тажриба орттирган кишилар тайинланган. Қозикалон “шариат-паноҳ” 

унвонига эгалик қилиб, амирликдаги барча қозиларнинг раҳбари саналган ва ўзига 

ўринбосар – “ноиб” ёки “вакил” тайинлаши мумкин бўлган4.     

Қозилар йирик фиқҳий уламолар томонидан мукаммал ишлаб чиқилган асрлар 

давомида амалда бўлган махсус одоб-ахлоқ меъёрларига қатъий риоя этишлари талаб 

этиларди. Шундай беқиёс манбалардан бири буюк ватандошимиз Бурҳониддин 

Марғиноний (1123-1197)нинг “Ҳидоя” асари бўлиб, унда фиқҳ илмлари мукаммал 

тушунтириб берилган. 1178 йили Самарқандда ёзилган “Ҳидоя” асари тўрт жуздан иборат, 

мусулмон мамлакатларида ҳуқуқшунослик бўйича энг асосий қўлланма ҳисобланади. 

Айнан мазкур асарда шариат аҳкомлари тўғрисидаги маълумотлар билан биргаликда, 

“Қозиларнинг мақоми” деб номланган XX бобида адолат ҳимоячилари – қозиларнинг 

бурч ва мажбуриятлари, уларга берилган ваколатлар, қўйилган талаблар, ҳукм чиқариш 

қоидалари каби ниҳоятда муҳим масалалар ўз ифодасини топган. 

Уларга кўра, қозиларга ақлни заифлашишига сабаб бўладиган омиллар, яъни қорни 

оч, чанқоқ ва жаҳли чиққан, ғазабланган маҳалда ҳукм чиқариш мумкин бўлмаган. Агар 

жавобгар ҳукм чиқариш пайтида дастлаб даъвогар талабига қарши турса-ю, сўнгра 

 
1  Ўзбекистон МА, И-126-фонд, 1-рўйхат, 203-иш, 1-варақ. 
2 Шайх-ул-ислом Бухоро амирлигида қозикалон лавозимидан юқорида турса ҳам XX аср бошларига келиб 

амалда давлат ҳаётида ўз таъсирини йўқота бошлайди, чунки кўплаб масалалар қозикалон ташаббуси билан 

бевосита ҳал этилиш ҳолатлари кўпайиб боради. 
3 Бухоро амирлиги қозихона маҳкамаси тарихи (XVIII аср ўрталари – XX аср бошлари) [Матн] / лойиҳа 

раҳбари И.Наимов. – Бухоро: “Дурдона” нашриёти, 2023. – Б. 49. 
4 Семенов С. Очерк устройства центрального административного управления Бухарского ханства 

позднейшего времени. – Сталинобод: Нашриёти академияти фанҳои РСС Точикистон, 1954. – С. 30-31. 

кўринмай кетса, қози қарор чиқариш муддатини кечиктириши мумкин эди1. Чунки, 

қоидага кўра, қози қарор чиқараётган пайтда даъвогар билан жавобгар ўртасида ҳақиқий 

баҳс бўлиши керак эди. Шу орқали ҳақиқатни юзага чиқариш мумкин бўлган. Қози 

маҳкама жараёнида даъвогар ва жавобгарга тенг муносабатда бўлиши, уларнинг 

манфаатини биридан устун қўймаслиги, томонларнинг бирига жилмаймаслиги, чунки бу 

ҳаракати билан қайси бир томонга рағбати устун маъносида ифодаланиши мумкинлиги 

каби хизмат йўриқномалари ҳам “Ҳидоя”да келтирилади.  

Шу билан бирга, қозилар ўз вазифаларига масъулият билан ёндашмасалар уларга 

таъсир чоралари ҳам белгиланган. Хусусан, қози  била туриб адолатсиз ҳукм чиқарса, 

мансабидан бўшатилган. Бундай салбий ҳаракатлари билан авлодларининг ҳам 

келажагига таъсир этган, оқибатда авлодларидан ҳеч бирига қози бўлишга рухсат 

берилмаган2. 

Қозиларнинг мажбуриятларига: фаолият юритаётган шаҳри ёки вилоятидаги барча 

фуқаролик ва жиноий ишларни кўриб чиқиш; жамоа ахлоқини назорат қилиш; зарурий 

ҳолларда кишиларга ва мулкларга васийлар (мерос ҳуқуқи)ни тайинлаш; вақф мулкларини 

назорат қилиш, жамоат бино ва иншоотларини, кўча, йўл ва майдонларнинг ҳолатини 

тафтиш қилиш; меросни тақсимлаш ҳамда унга васийларнинг риоя қилишини текшириб 

туриш; оила-никоҳ аҳдномалари ва муаммоларининг тўғри олиб борилишини ҳамда 

жиноят ва жазо белгилашни бошқариш, миршаблар ва зиндонлар тафтишини юритиш; 

закот, солиқни йиғиш ва тақсимлаш ишларини назорат қилиш3 ҳамда масжидлар ва 

бозорларни текшириш, шунингдек, мусулмонларнинг шариатга риоя этишлари ва бошқа 

ижтимоий ҳаётдаги муаммоларни ҳал этиш каби масалалар кирган. 

Шариат қозиларни ўз иш фаолиятида холис, адолат ва масъулиятли бўлишга 

даъватлаган. Хусусан, машҳур ҳадисшунос олим Абу Довуд Сулаймон ҳадисларга таянган 

ҳолда асослаб беришича: “Муҳаммад Расулуллоҳ (с.а.в.) айтганлар: Қозилар уч тоифадан 

иборатдир. Улардан фақат бир тоифадаги қозилар жаннатга киритилади, ўшалар 

ҳақиқатни нозил қилганлар ва унга мувофиқ ҳукм чиқарганлардир. Бироқ ҳақиқатни 

ошкор қилган, лекин ҳукм чиқараётганда унга эътибор бермаган қози дўзахга киради; 

томонлар (даъвогар ва жавобгар)нинг нохолис даъволарини била туриб инобатга олган 

ҳолда ҳукм чиқарган ва ишнинг тубига етиб бормаган, одамлар устидан жоҳиллик 

билан ҳукм чиқарган қозининг ҳам жойи дўзахда”4 бўлар экан. Бошқа бир ҳадисда 

Расулуллоҳ (с.а.в.): “Ким қозиликни талаб қилса ва унга эришиш учун воситачилар қўйса, 

у ўз ҳолига ташлаб қўйилади. Кимга қозилик мажбур қилинса, Аллоҳ уни тўғриликка 

йўллаб турувчи фариштани нозил қилади” 5, дейилади. 

Қозилик маҳкамаси ҳозирги дунёвий ҳуқуқ нуқтаи назаридан, қатъий суд 

маҳкамалари эмас эди: уларда тергов органлари, прокурорлар ва адвокатлик органлари 

мавжуд бўлмай, бу жараёнларнинг барчаси бир маҳкамада, умумий ҳолатда амалга 

ошириларди. Муайян ҳудудда қозиларнинг сони ва уларни тайинланиши, четлатилиши 

амир иродасига боғлиқ бўлган. Қозиларнинг хизмат ваколат муддати белгиланмаган. 

Давлат раҳбари энг билимдон кишилар орасидан олий судьяни – қозикалонни тайинлаган 

ва у бошқа барча қозиларга раҳбарлик қилган, лекин, у қўл остидагиларнинг ишларига 

аралашиши мумкин бўлмаган. Амир Абдулаҳад замонидан бошлаб, қозикалон амирга 

 
1 Бурхануддин Маргинани. Хидоя / Комментарии мусульманского права. пер. с англ.; под ред. Н.И. 

Гродекова; отв. ред., авт. предисл., вступ. ст. и науч. комм. проф. А.Х. Саидов. В двух частях, четырех томах 

Часть 1. Том II. – Москва: Волтерс Клувер, 2010. – С. 733.  
2 Судья маънавияти, одоби ва масъулияти [Матн] / нашрга тайёрловчилар Ф.Т. Турсунов, С.Б. Асқаров. – 

Тошкент: Muharrir nashriyoti, 2021. – Б. 25. 
3 Мирзаев Н. Қози лавозими ва унинг одоби ҳақида ёзилган асарлар таҳлили // “Infolib”. №2, 2019. – Б. 68. 
4 Хадисы пророка (Хадис 56) / Перевод смыслов и комментарии Иман Валерии Пороховой. 5-е издание. – 

Москва: «Рипол-Классик», 2022. – C. 118. 
5 Судья маънавияти, одоби ва масъулияти [Матн] / нашрга тайёрловчилар Ф.Т.Турсунов, С.Б. Асқароқ. – 

Тошкент: Muharrir nashriyoti, 2021. – Б. 60. 

ҳафтада бир марта мамлакатнинг умумий аҳволи юзасидан расман ахборот бериб, буйруқ 

олиб туриш анъанаси йўлга қўйилган1.   

Қозиларнинг қарорлари якуний деб топилар эди ва шикоят қилиш назарда 

тутилмас эди. Бироқ, айрим пайтларда ҳукмдан норози бўлиб аҳолидан шикоят тушганда, 

қозилар қозикалонга ишларни кўрсатиши амалиёти мавжуд эди. Қозикалон эса, қоида 

тариқасида, ишни диншунос-олимлар, яъни аъламлар эътиборига ҳавола этиб, улардан 

одилона қарор чиқариш талабини қўярди2. Қозилар маҳкамада ишни кўриб чиқиш 

жараёнида якка ҳолда фаолият юритиши таъқиқланган. Ҳар бир қози ҳузурида 

муфтийнинг бўлиши талаб этилган. Муфтий қозига ҳуқуқий маслаҳатчи ҳисобланиб, 

шариатга асосан қозилар бир неча муфтийга эга бўлган. Муфтийларнинг асосий вазифаси 

жавобгар ёки даъвогар қозига мурожаат қилганда қози ишни кўриб чиқишдан олдин 

томонларга асосланган ривоят ёзиб беришдан иборат бўлган. Муфтий иккала томонни 

алоҳида тинглаб воқеъликни баён қилганларига кўра масала ечими учун фиқҳий 

манбалардан иқтибосларни ёзма равишда бериб, ўз муҳрини қўйган. Даъвогар ва жавобгар 

ривоятни қозига олиб боришган ва қози ривоятларни солиштириб шаръий суд ҳукмини 

эълон қилган3. 

Бухоро амирлигида бошқа хонликлардан фарқли ўлароқ, туман қозиларида 

фаолиятининг чегараси белгиланган қатъий ҳудудлар бўлган. Шу билан бирга бир туман 

аҳолиси бошқа туман қозисига ишонч билдириб унга мурожаат этиш ҳуқуқини ўзида 

сақлаб қолган, яъни ҳар бир мурожаатчи ўзи истаган қозига бирор бир ҳуқуқий масала 

бўйича мурожаат этиши мумкин эди. Суд мунозарали, очиқ ва ошкора ўтарди. Суд 

бошланишидан олдин қози томонларга келишувга эришишни таклиф қилар, агар рад 

этилган тақдирда у томонларнинг арзларини, гувоҳларнинг қасамёд кўрсатмаларини 

тингларди, сўнгра қарор қабул қиларди ва қарор дарҳол маҳаллий ҳокимият органлари 

томонидан ижро этилар эди. 

Бухоро амирлигида Қозикалоннинг ваколатлари ниҳоятда кенг бўлиб, у 

амирликнинг маънавий-маърифий ишларига ҳам айни пайтда раҳбарлик қиларди. Имом 

хатиб, муфтилар ва бошқа лавозимларга номзодларни тавсия этиб4, улар устидан назорат 

юритган5. Диний байрамлар, хусусан, Рамазон ва Қурбон ҳайитларини нишонлаш, ибодат 

вақтларини белгилаш учун ҳижрий-қамарий тақвим ҳисобини юритиш ҳам 

Қозикалоннинг зиммасига юкланган. Булар тўғрисида Қозикалоннинг амир номига 

жўнатган мурожаатлари далолат беради6.   

XV-XIX асрда билим етказишда муҳим восита саналган китобларни жамловчи ягона 

маскан – кутубхоналар фаолияти жамиятда катта аҳамиятга эгалиги сабабли вақф, жамоат 

ва ҳатто сарой кутубхоналари бошлиғи лавозимига номзодлар Бухоро хонлиги ижтимоий-

маданий ва диний-маърифий ҳаётида етакчи ўринга эга бўлган қозикалонлар томонидан 

тайинланган. Бухоро қозилари ташкил этган бой кутубхоналар борасидаги маълумотларга 

қўлёзмалар ва уларга босилган муҳрлар асос бўлиб хизмат қилади7. 

Бухоро мадрасаларидаги таълим сифатининг назорати ва ташкилий ишлар тўлиқ 

қозикалон зиммасида бўлган. Таълим тизимига доир барча турдаги ҳужжатлар олий 

ҳукмдор эътиборига қози ул-қуззот орқали тақдим қилинган. Пойтахт Бухоро ва 

бекликлар қозилари ҳам айнан ушбу вазифани бажарган. Жумладан, Ўзбекистон Миллий 

архиви И-323-жамғармаси йиғма жилдларида сақланилаётган мадрасаларга тегишли вақф 

 
1 Фитрат. Амир Олимхоннинг ҳукмронлик даври / [Тож. Ҳ.Қудратиллаев ўзбеклаштирган; Сўнг сўз 

Муҳиддиновники]. – Тошкент: “Минҳож” нашр., 1991. – Б. 39. 
2 Корнеев В.В. Шариатские суды в Туркестане // Независимая газета (спец. выпуск). – М., 2001. – С. 7. 
3 Азизов И. XIX асрнинг сўнгги чораги – XX аср бошида Бухоро амирлигида солиқ тизими. т.ф.ф.д., (PhD) 

дисс. – Тошкент, 2018. – Б. 19. 
4 Ўзбекистон МА, И-48-фонд, 1-рўйхат, 1962-иш, 1-11-варақлар. 
5 Ўзбекистон МА, И-48-фонд, 1-рўйхат, 64-иш, 21-варақ. 
6 Ўзбекистон МА, И-126-фонд, 1-рўйхат, 1925-иш, 14, 42, 27, 92-варақлар. 
7 Зиёдов Ш. XV-XX аср бошларида Марказий Осиёда кутубхоначилик тарихи (қўлёзма манбалар ва 

улардаги муҳрлар таҳлили асосида). Тарих фанлари доктори (DSc) дисс. автореф. – Тошкент, 2022. – Б. 7. 

ҳужжатларидаги муҳрлар буни тасдиқлайди1. Таълим тизимида вақфсиз мадрасалар ҳам 

бўлган. Уларнинг бошқарувини қозикалон ва қозилар амирлик томонидан белгиланган 

тартибда юритиб, “байт ул-мол”дан молиялаштирилишини ташкил қилиб турган.  

Бухоро амирлиги қўшбеги архивида сақланилаётган ҳужжатларнинг гувоҳлик 

беришича, мадрасаларнинг етарли илмга эга истеъдодли ва тажрибали охунд-

мударрислари вақти-вақти билан саралаб олиниб, туман ҳамда бекликларга қози ва бошқа 

муҳим мансабларга юборилган2. 

Қозиларнинг ўз вазифаларини виждонан бажаришларини таъминлаш мақсадида 

уларнинг хизмат ҳақлари ҳам муносиб белгиланган. Бу борада, тадқиқотчи 

И.Бекмирзаевнинг илмий-тадқиқий қарашларида янада батафсилроқ тўхталиб ўтилади: 

“Балх фақиҳларида дам олиш кунида қозининг иш билан банд бўлмаслигини инобатга 

олиб, уларга меҳнат ҳақи тўламаслик таклиф этилган бўлса, Бухоро фақиҳлари дам 

олишнинг бошқа иш кунларига ижобий таъсири бор, деган мақсадда қозига маҳкама 

юмушидан холи кунларда ҳақ тўланиши керак, деб ҳисоблаганлар. Ишдан ташқари дам 

олиш қозининг иш кунларида тўғри ҳукм чиқаришига, даъво ишларини диққат билан 

ўрганишига ёрдам беради, деган фикрда бўлганлар. Бурҳониддин Маҳмуд Бухорийнинг 

билдиришича, ўрта асрларда Ироқда – шанба, Шомда – душанба, Бухоро ва Самарқандда 

– сешанба кунлари қозиларнинг дам олиш куни сифатида белгиланган. Шунингдек, бошқа 

минтақалардан фарқли ўлароқ, фақатгина Самарқанд ва Бухорода қозининг дам олиш 

кунида иш ҳақи тўлиқ сақланган. Минтақа қозилари ихтиёрида дам олиш кунини ўз иш 

жадвалига қараб мустақил белгилаш имкони ҳам бор эди. Шунга қарамай, кўплаб қозилар 

сешанбада дам олганлар”3.  

Бухорода қозилар ўз меҳнатлари учун маълум бир миқдорга ҳақ олганлар. Хизмат 

ҳақлари “байт ул-мол”дан тўланган. Хизмат ҳақини белгилашда ҳар ой якуни билан 

қозилар томонидан амирлик хазинасига топшириладиган “муҳрона”4 пулининг кўлами 

эътиборга олинган5. Қозига маҳкама ишидан манфаатдор шахслар томонидан ҳадялар 

берилиши ҳаром ҳисобланган. Қозиларга амирлар томонидан нафақа ҳам белгилаган. 

Масалан, собиқ қозикалон Бақохўжа лавозимидан олинганидан сўнг унга “шайх-ул 

ислом” унвони берилган ва 6-7 минг танга нафақа тайинланган6. 

Хулоса қилиб айтганда, Бухоро амирлигида қози мансаби давлатчилик тизимида 

алоҳида мавкеи, кучли ҳокимият таъсири ҳамда обрўга эга бўлган юқори унвон ва 

мансаблардан бири эди. Уларнинг хизмат фаолияти ниҳоятда серқирра бўлиб, жамият 

ҳаёятининг сиёсий-иқтисодий ва ижтимоий-маданий ҳаётидаги жараёнларга фаол 

иштирок этадиган ва ҳал қилувчи кучга эга амалдор эди. Афсуслар бўлсинки, Бухоро 

амирлиги тугатилгач, мустақиллик қўлга киритилгунга қадар ўзбек давлатчилиги 

тарихида муҳим ўрин эгаллаган қозилик маҳкамаси ва унинг фаолияти тўғрисида нотўғри 

қарашлар сингдиришга ҳаракат қилинди. Аммо бугунги кунда тарихчи ва манбашунос 

олимлар томондан амалга оширилаётган мазкур йўналишдаги тадқиқотлардан аён 

бўладики, жамиятда адолатни таъминлашга масъул бўлган қозилар ўз даврида аҳоли 

ишончини ўз адолати билан қозонган, мадад кучига эга бўлган ва ҳар қандай муаммога 

фиқҳий манбалар асосида жавоб топа оладиган зиёли қатлам вакили эди. Шу нуқтаи-

назардан қозиларнинг фаолиятини манбалар асосида атрофлича ўрганиш ва кенг тарғиб 

этиш муҳим вазифа ҳисобланади.     

 

 
1 Қаранг: Ўзбекистон МА, И-323-фонд, 1-рўйхат, 5, 43, 49, 73, 89-ишлар. 
2 Ўзбекистон МА, И-126-фонд, 1-рўйхат, 1990-иш, 65-варақ. 
3 Бекмирзаев И. Қозилик маънавияти. – Тошкент: “Маънавият”, 2019. – Б. 32-33. 
4 Муҳрона – муҳр босувчи қозига бериладиган давлат божи. Муҳрона кўрилаётган ишнинг ҳажмига кўра 

белгиланган.   
5 Ўзбекистон МА, И-126-фонд, 1-рўйхат, 602-иш, 3-варақ. 
6 Бухоро хабарлари // “Таржимон” (Боғчасарой). №132. 1913 йил 15 июнь. 

SOVET DAVRI MANBALARIDA BUXORO AMIRLIGINING BOSIB OLINISHI 

MASALALARINING YORITILISHI 

Baxtiyorov Behruz Bobirovich  

Buxoro davlat universiteti magistranti 

 

 Uzoq yillar davomida Sovet tarixshunosligida Rossiya imperiyasining O’rta Osiyodagi 

harbiy harakatlarining yoritilishi asosoan komministik mafkuraninig g’oyalariga mos tarzda 

kechdi.  Harbiy harakatlarning asl maqsadlari e’tibordan chetda qoldi. Shunigdek, imperiya 

harbiylarining mustaqil Buxoroga yurishlari va ularning natijalari  ham mafkuraga asoslangan 

holda tadqiq etilgan edi.  

Aslini olganda 1858 yili birdaniga uchta ekspeditsiya tuzilib, sharqshunos N.V.Xanikov 

boshchiligidagi ilmiy ekspeditsiya Eron va Hirot vohasiga; Ch.Valixonov boshchiligidagi savdo 

ekspeditsiyasi Qashqar (Janubi-sharqiy Turkiston)ga va diplomatik ekspeditsiya Xiva hamda 

Buxoro xonliklariga yuboriladigan bo'ldi. Bu ekspeditsiyaga Londondagi rus harbiy agenti, O'rta 

Osiyoga hujum qilish siyosatining tarafdori polkovnik N.P.Ignatev boshchilik qilgan. 

A.I.Butakov qo'mondonligidagi Orol flotiliyasidan iborat missiya mintaqadagi 

umumsiyosiy vaziyatni o'rganish, Buxoro va Xivada rus savdosini kengaytirish va yaxshilash; 

xonlik ishlariga “inglizlarni zararli aralashuvi”ni barbod qilish va ularni o'z tomoniga jalb etish; 

rus savdo kemalarining Amudaryo bo'уlab erkin suzib yurishiga xonlarning roziligini olish 

vazifasini bajarishi kerak edi. Ularga taqdim etilgan  8-yo'riqnomada: “Sizlarga yuklatilgan 

ishlarning eng muhimi Amudaryo bo'ylab ochiq kema qatnovini yo'lga qo'yishdan iborat. Bu 

vazifani bajarish uchun imkoni bo’lgan barcha vositalar bilan harakat qilishingiz kerak”,- 

deyilgan edi. Shundan ham ko'rinib turibdiki bu ekspeditsiya bo'lg'usi bosqinchilik harakatlari 

uchun zamin tayyorlash maqsadida kelgan edi1. 

Bundan tashqari, N.Ignatyev Xiva va Buxoroga qilingan missiya yakunlariga baho berib, 

o’zining “Миссия в Хиву и Бухару в 1858 г.” nomli asarida shunday yozgan edi: “Eng asosiy 

va eng muhim natija shundan iboratki, xonlikni rus hukumatining ko’zidan to'sib turadigan 

tuman tarqalib ketdi. Bizning missiyamiz qo'lga kiritgan ma'lumotlar va avvalgi, “sarob”ning 

insof bilan barham toptirilishi ana shu ayyor va o'z so'zida turmaydigan qo'shnilar bilan 

munosabatlarimiz tabiatida keskin burilish yasadi, ular hokimiyatning ahamiyati va negiziga, 

ularning haqiqiy kuchiga va ayniqsa biz O’rta Osiyoda egallashimiz lozim bo'lgan ahvolning 

xususiyatlariga ancha tog'ri nazar tashlash qaror topishiga, o'zimizning muhim manfaatlarimizni 

yanada to'g'ri va qudratli tarzda himoya qilishimiz uchun ko'zlangan maqsadimizni aniqlab 

olishimizga imkon berdi”. 

Ekspeditsiyaga bu xilda baho berish “gapga ko'nmaydigan” qo'shnilar bilan diplomatik 

muzokoralar olib borishdan bevosita qurolli siquvga, faol hujumkor harakatlarga o'tish  “vaqti 

kelganini” bildirardi. Аnа shu paytdan Rossiya imperiyasi hukmron doiralarining rejalari va 

mo'ljallarida O’rta Osiyo muammosi ustuvor o'rin egallab,  “Osiyoda o'z sanoatimiz, o'z 

madaniyatimiz va o'z savdo sotig'imiz ta'sirini kuchaytiraylik”, “Bizning chegaralarimizga tutash 

bo'lgan dunyoning bu qismidagi madaniy ishda ishtirok etishimizni talab qilamiz”, “Bizning ham 

bu viloyatga erkin kirishimiz mumkin bo'lgan vaqt yetdi”  kabi chaqiriqlar eshitila boshlandi. 

M.Terentyev o’zining “История завоевания Средней Азии” nomli asarida: “General 

Chernyayev Toshkent atrofidagi ba’zi viloyatlarni ham ishg’ol etajagini, bular faqat Qo’qon 

xoniga tegishli bo’lganligi uchun Buxoroni aralashmasligini so’ragan edi. Buxoro amiri hali ham 

sulh tuzish umididan voz kechmay, 1865 yilda Nasriddin Hoja boshchiligida Toshkentni ozod 

etish masalasida Peterburgda elchilar yubordi. Ammo amir elchilari general Chernyayev 

buyrug’i bilan general Krijanovskiy tomonidan Orenburgda ushlab qolindi, Peterburgga borishga 

yo’l qo’yilmadi. Bunga javoban Buxoro amiri ham Toshkent da’vosidan voz kechish uchun 

Rossiyaning Buxoroga yuborilgan bir guruh elchilarning qaytib ketishlarini ta’qiqlab qo’ydi”, - 

deb yozadi2. Amir Muzaffarxonning bu ishidan darg’azab bo’lgan general Chernyayev bir xat 

 
1Игнатьев H. Миссия в Хиву и Бухару в 1858 г. – СПб., 1897. – С. 278. 
2 Терентьев М.А.История завоевания Средней Азии. Т.1. - СПб., 1906. – С. 324. 

tayyorlab, darhol bir qarorga kelishini so’ragan edi. Amir Muzaffarxon rus generallarining ushbu 

xatiga shunday javob bergan edi: “Mening elchilarimni imperator bilan uchrashuviga monelik 

qildingiz. Men ham bunga javoban sizning elchilaringizni ushlab turibman. Mening elchilarim 

rus imperatori bilan uchrashuvigacha elchilaringizni himoya qilib turaman”. 

General Chernyayev o’z elchilarini qaytarish uchun kuch ishlatishga qaror qilib, 1866 yil 

yanvar oyida Buxoro amirligini bo’ysundirish uchun harbiy harakatlar boshladi. Bu xabarni 

eshitgan amir Qo’qon xoni Xudoyorxonga ruslarning yo’lini to’sishni buyurdi. Xudoyorxon esa 

Rossiya bilan to’qnashishdan qo’rqib, amir Muzaffarning farmonini bajarmadi. 

Rus istilochilari nazarlarini 1866 yil yanvarida Buxoroga qaratadilar va general 

Chernyayev harakatlarini boshlaydi. Dastlab qo'shin Jizzax tomondan o'z harbiy harakatlarini 

boshladi va shu yilning o'zida Jizzax bilan birgalikda O'ratepa va Yangiqo'rg’on ham egallandi. 

M.Zinovyev o’zining “Осада Ура-Тюбе и Джизака. Воспоминания об осенней экспедиции 

1866 г. в Туркестанской области” nomli risolasida bu voqealar haqida qimmatli ma'lumotlarni 

beradi. Unda: “1868 yil ikkinchi harbiy mavsum boshlanib, unda juda katta strategik ahamiyatga 

ega Samarqand egallandi. Bu mag’lubiyatlarda asosiy sabab bu - xonlar o'rtasida ittifoq yo'qligi 

hamda hali ham foydalanilayotgan qilich, zambarak va o'q yoylarning ruslarning tengsiz 

artilleriyalari yonida o'yinchoq bo'lib qolishi edi deb qayd qilib o’tadi. Ularning o'qlari ayrim 

hollari aytmaganda qo'rg’oshin yalatilgan toshchalarga o'xshaydi”1, - deb qayd qiladi M. 

Zinovyev.  

Ammo shuni ham alohida ta'kidlash joizki ruslar elchilik munosabatlari davrida juda katta 

ma'lumotlarga egaliklari ham ularning ozchilik bo'lishlariga qaramasdan samarali 

harakatlanishlariga sabab bo'ldi2. Ruslarga qarshi birlashibgina ularni yengish mumkinligini 

Jizzax shahri aholisi ko’rsatib berdi. Ular hattoki general Chernyayevning mansabdan ketishi va 

Turkiston viloyati harbiy gubernatori va qo’mondoni qilib general Romanovskiy tayinlanishiga 

sabab bo’ldilar. Mirzo Abdulazim Somiy “Тарихи Салотини Мангития” asarida yozishicha, 

Orenburg general gubernatori Krijanovskiy Rossiya harbiy vaziri Milyutinga 19 oktabrda yozgan 

telegrammasida: “Jizzax 18 oktabrda besh kunlik qamaldan so'ng egallandi. 100 ga yaqin 

askarimiz halok bo'ldi, to’rt kishi yaralandi” deb yozadi. 1867 yil 11 iyulda Turkiston General 

gubernatorligi tashkil etiladi. Uning rahbari etib General fon Kaufman podsho Aleksandr II 

tomonidan tayinlandi. Jizzaxdagi jangdan qaytgan kam sonli kishilarning ko’pchiligi yarador, 

otsiz va qurolsiz edi. Ruslar oradan 15 kun o'tib endi Samarqand sari harakatlanib boshlashdi - 

deb yozadi3. 

Voqealar rivojini yoritishda D.Logofetning ma’lumotlari qimmatlidir. U o’zining 

“Бухарское ханство под русским протекторатом” nomli asarida “1868 yil 29 mayda 

Kattaqo'rg’on atrofida 30000 kishidan iborat qo'shin ruslarning 30 ta to'p va miltiqlar bilan 

qurollangan askarlariga qarshi chiqib, 7000 kishi vafot etdi. 31 mayda Kattaqo'rg’ondagi ruslarga 

yana zarba berildi. Bu davrda Abdumalik to'ra Qarshi, G’uzor, Hisor, Sherobod aholisini 

G’uzorda to'playdi va Shahrisabz beki Hakimbiy va Kitob beki Jo’rabek bilan birgalashib, 

bo'lajak hujumga tayyorlana boshlaydi. Zirabuloq janggidan so'ng endi aholi jimib qolgandek 

tuyulgandi. Ammo Buxoro taxti valiahdi Abdumalikxon Shahrisabz va Hisor aholisidan qo'shin 

tuzib Samarqand tomon harakatlana boshlaydi”, - deb yozadi4. 

G.Arandarenko bu haqida: “1868 yil 6 oktabrda general Abramov vatanparvar kuchlar 

bilan Qarshida to'qnashadi. Ammo artilleriya o'z kuchini ko'rsatib Abdumalik to'ra Xivaga 

qochadi. 1870 yil 25 iyunda general Abramov olti rota, 200 kazakdan iborat qo'shin bilan 

isyonkor shahrisabzliklarni tor-mor etadi. 14 avgustda Kitob shahri egallanib, 15 avgustda 

 
1 Зиновьев М. Осада Ура-Тюбе и Джизака.Воспоминания об осенней экспедиции 1866 г. в 

Туркестанской области // Военний сборник, 1868. №3 - 4, - С. 331. 
2 Мейендорф Э.К. Путешествие из Оренбурга в Бухару. - М.,1875. -С. 140. 
3 Мирзо Абдулазим Сомий. Тарихи Салотини Мангития. - М., 1962. – С. 66. 
4 Логофет Д.Н. Бухарское ханство под русским протекторатом. Том 1. - СПб., 1911. - С. 28. 

